Косму тӧлысь 15 лунӧ Коми Республикаса юрнуӧдысьлы сетасны ГТО - «Дась удж да оборона кежлӧ» Ставроссияса физкультурно-спортивнӧй комплекс уджӧ пыртан план

Ӧні плансӧ помӧдз вайӧдӧны Коми Республикаса мортӧс ёнмӧдан да спорт агентствоын. Документсӧ Вячеслав Гайзерлы кырымавны мӧдӧдтӧдз сӧгласуйтасны министерствоясын да ведомствоясын, кодъяс кутасны уджавны проект збыльмӧдӧмын. Россияса Президент Владимир Путинлӧн тшӧктӧм серти, ГТО комплекс Россияын кутасны пыртны ньӧжйӧникӧн, 2014 вося кӧч тӧлысь 1 лунсянь заводитӧмӧн.

Кыдзи пасйис Вячеслав Гайзер, сы вылӧ видзӧдтӧг, мый ГТО комплекс пыртӧм вылӧ ковмас содтӧд сьӧм, тайӧ водзмӧстчӧмыс бӧръя кадӧ унаысь нин асьсӧ петкӧдліс бур боксянь.

«Менам видзӧдлас серти, ГТО комплекс медводз кыскас челядьӧс да том йӧзӧс занимайтчыны спортӧн да нуӧдны дзоньвидза оласног. Талун верстьӧ йӧз пӧвстысь унаӧн сьӧлӧмсянь казьтылӧны сійӧтор, кутшӧм спортивнӧй мероприятиеяс вӧліны налӧн челядь дырйи. Та могысь некутшӧм выльтор оз ков думыштны, колӧ сӧмын бӧр бергӧдны став бурсӧ, мый коркӧ миян вӧлі. Та дырйи ме лыддя, мый некод оз кут мырдӧн тшӧктыны сдайтны нормаяс. Он кӧсйы — некоді оз кут мырдӧн кыскыны турник вылӧ либӧ тшӧктыны котӧртны. Но тӧда, мый йӧзыслысь спорт дорӧ интерессӧ, мый тыдалӧ миян республикаын и ставнас странаын бӧръя дас вонас, канмусянь колана ногӧн лоӧ донъялӧма. Дзоньвидза йӧз — тайӧ дзоньвидза Коми Республика да дзоньвидза Россия», - висьталіс Вячеслав Гайзер.

Коми Республикаса юрнуӧдысь сідзжӧ пасйис, мый содтӧд норматив вариантъяс пыртӧмсӧ, кутшӧмъясӧс позяс содтыны дінмуяслы национальнӧй либӧ бӧръя воясӧ том йӧз костын популярнӧй спорт сикасъяс серти, ӧнӧдз на видлалӧны.
